
Ang mamamayang Pilipino ay iniwan ng rehimeng US-Arroyo na sakdal sa kahirapan dahil sa pagiging instrumento niya sa pagpapatindi ng krisis sa Pilipinas.  Samantala, ang bagong pangulo, si Noynoy Aquino, ay may bitbit na pangako ng pagbabago para sa mamamayang Pilipino. Nguni’t kailangang tiyakin ng mamamayan ang mga pagbabagong aayon sa interes nila dahil may mga pagbabagong kontra-mamamayan at nagsisilbi sa interes ng iilan lang. Isa sa mga tampok na suliraning humihingi ng pagbabago ay ang matinding krisis sa sistema ng edukasyon.

Ang neoliberalismo 

Ang neoliberalismo ay ang balangkas ng imperyalismong US sa komprehensibong pagkuntrol sa kanyang mga kolonya at malakolonya gaya ng Pilipinas. Ang neoliberalismo ay ang pagpapaliit ng papel ng estado sa lipunan habang pinapalaki ang papel ng pribadong sektor. Kaakibat nito ang pagbabalangkas ng ekonomya, pulitika at kultura sa pamilihan na nasa kontrol ng imperyalista. Ang tatlong pangunahing polisiya ng neoliberalismo ay pribatisasyon ng mga pagmamay-ari ng estado (hal. NAPOCOR, MWSS, GSIS, PAGCOR), deregulasyon o pagtanggal ng kontrol ng gubyerno sa pribadong sektor (hal. Langis, Tuition Fee), at liberalisasyon ng kalakal o pagtanggal ng proteksyon sa local na ekonomya (hal. buwis sa imported products, subsidyo sa agrikultura). 

Ang edukasyon sa balangkas ng neoliberalismo

Hanggang sa panlipunang serbisyo, gaya ng edukasyon, ay tumatagos ang balangkas ng neoliberalismo.

Dahil sa pagiging malakolonya, ang edukasyon sa Pilipinas ay tumutugon sa dayuhang interes. Sa balangkas ng labor export policy ng gobyerno, dinidireksyunan ang edukasyon at training system upang tumugon sa global demand for skills imbis na tugunan ang mga pangangailangan sa pagpapaunlad ng lokal na ekonomya. Halimbawa ang panukalang 12-year Basic Education ng rehimeng Aquino. Para makalikha ng mga high school graduate na kagyat nang tutugon sa pangangailangan ng mga dayuhang korporasyon, babaguhin ang kurikulum at magpapasok ng mga subject tulad ng foreign languages at welding.  Ito ang kolonyal na karakter ng edukasyon.

Sa Pilipinas, ang edukasyon ay rekisito upang makapasok sa trabaho. Tinuturing itong batayang pangangailangan kaya’t nakita ito ng mga kapitalista bilang oportunidad na makakamal ng kita. Inilalako ang edukasyon bilang isang kalakal. Dinodomina ng mga pribadong paaralan ang tertiary education. Sa mahigit 1726 na Higher Education Institutions (HEIs), 1523 dito ay pribado, 110 ang State Universities and Colleges (SUCs) at 77 ang Local Universities and Colleges (LUCs). Para higit pang makakamal ng tubo, deregulado ang edukasyon, malayang nakapagtataas ng matrikula at nakapagpapataw ng iba pang bayarin ang mga paaralan. 

Kasabay nito, inaabandona ng estado ang kaniyang responsibilidad na maglaan ng subsidyo sa edukasyon. Para magpatuloy ang operasyon ng mga SUCs, kinakailangang sila’y magtaas ng matrikula at magpataw ng iba’t ibang bayarin o kaya nama’y papasukin ang mga negosyo sa operasyon nito, halimbawa ang mga agency na may hawak sa security guards at janitors.  Sa ganitong kalagayan, hindi na naiiba ang katangian ng mga SUCs sa private HEIs sa usapin ng presyo at operasyon. Hindi na nagagampanan ng estado ang papel nitong magbigay ng edukasyong abot-kaya sa nakararami. Ito ang komersyalisadong kalagayan ng edukasyon.

Ang edukasyon ay isang epektibong instrumento sa paghubog ng isipan ng mamamayan. Ginagamit ito ng estado para palaganapin ang kolonyal na mentalidad na magsisilbi sa neoliberal na balangkas. Hindi pinapakita ang papel ng indibidwal sa lipunan at ng lipunan sa indibidwal, sa halip ay pinapatimo na ang kapalaran ng indibidwal ay nasa kanyang kamay. Inilalayo din ang isip ng mga mamamayan sa pagiging kritikal sa kasalukuyang kaayusan at sila’y ginagawang mga sunud-sunuran. Sistematikong sinusupil ang karapatan sa pamamamahayag at pag-oorganisa sa pamamagitan ng mga polisiya. Ang ganitong kaisipan ang naglalatag ng pasistang karakter ng edukasyon na kinakailangan para mapanatili ang kumersyalisado at kolonyal na karakter ng edukasyon.

Ang alternatibo

Ang makamasa, siyentipiko at makabayang edukasyon ang alternatibo sa kumersyalisado, kolonyal at pasistang edukasyon! 

 
· Makabayan dapat ang edukasyon! Dapat ay layon ng edukasyong kilalanin ang malakolonyal na karakter ng lipunang Pilipino at ang patuloy na paghahari ng Imperyalistang US. Dapat nitong aktibong imulat ang mamamayan sa kahalagahan ng pakikibaka para sa pambansang soberanya at tunay na kalayaan! Ang edukasyon at lahat ng kaalamang produkto nito ay nararapat na gamiting sandata sa pagpapaunlad ng ekonomya, pulitika at kultura na magsisilbi sa interes ng sambayanan. Kailangang magsilbi ito sa pagpapaunlad ng kakayahan ng bawat isa para maging produktibong bahagi ng lipunan.

· Ang edukasyon ay dapat natatamasa ng lahat ng mamamayang Pilipino upang magkaroon ng sandata sa pagsuri at pagbuo ng mga konkretong hakbang sa paglutas sa mga problema ng sarili at ng lipunang Pilipino. Ang makamasang edukasyon ay instrumento sa pagaangat ng kalagayan ng naghihirap na sambayanang Pilipino, partikular ang mga manggagawa’t magsasaka.

 
· Siyentipiko dapat ang edukasyon. Dapat pandayin nito ang siyentipikong pagsusuri at kaisipan ng mamamayan. Pinapasubalian nito ang kasalukuyang balangkas ng neoliberalismo na nagpapanggap na nagsisilbi sa interes nakararami ngunit sa katotohanan ay nagsisilbi sa interes ng naghaharing uri. Pinapatotohanan nito ang kawastuhan ng pakikibaka para sa tunay na reporma sa lupa na maglalatag ng kundisyon para sa pambansang industriyalisasyon. Dapat nagsisilbi ang siyensya sa pagpapaunlad ng agrikultura na siyang pangunahing kabuyahan sa Pilipinas.
Si Noynoy at ang Imperyalistang US
 

Hindi pa man naidedeklara si Noynoy Aquino bilang bagong pangulo ay tumanggap na siya ng basbas mula sa US Ambassador Harry Thomas. Sa kanyang SONA, buong-buong nilantad ni Noynoy ang paghalili niya kay Arroyo bilang numero unong tuta ng Imperyalistang US sa bansa. Agad niyang ipinamandila ang neoliberalismo sa pagsasabing papalakasin at papalawakin nito ang public-private partnerships. Wala rin siyang binanggit hinggil sa problema sa lupa, mababang sahod at marami pang isyu ng mamamayan. Ang tanging nabanggit hinggil sa edukasyon ay ang neoliberal na polisiyang 12 year Basic Education. Malinaw na walang maaasahang pagbabago, sa edukasyon man o iba pang isyu, na magsisilbi sa interes ng mamamayan sa ilalim ng rehimeng US-Aquino.

Mga Tungkulin

· Gawing laganap ang pagtatalakay sa pambansa demokratikong suri at alternatibo sa krisis ng edukasyon at iba pang isyu

· Lumikha ng atmospera ng protesta sa pamamagitan ng pagdidikit ng mga poster, paglalabas ng mga pahayag at manipesto, paglunsad ng mga cultural activities, mga propaganda actions 

· Palawakin ang ating hanay at ipaloob ang pinakamaraming bilang ng estudyante at mamamayan sa  mga pambansa demokratikong organisasyon tulad ng League of Filipino Students
· Bumuo at magpasapi sa mga alyansa batay sa mga taktikal na isyu.
· Lumikha ng mga iba’t-ibang lunsaran ng protesta para sa malawak na pagpapakilos at paglahok ng mga estudyante at mamamayan.
Makasaysayan ang papel ng kabataan sa paglaban para sa kanyang demokratikong karapatan sa edukasyon at pakikiisa sa taumbayan sa pagsulong ng mga demokratikong hangarin nito. Bilang progresibong pwersa ng lipunan, tungkulin ng kabataang imulat, organisahin at pakilusin ang sektor ng kabataan at ang malawak na hanay ng mamamayan tungo sa edukasyong makabayan, siyentipiko at makamasa, laban sa edukasyong kumersyalisado, kolonyal at pasista. Sa kabila ng mga bigwas ng estado kasapakat ang Imperyalistang US  sa mga progresibong organisasyon sa ating mga paaralan at komunidad, nananatili pa din ang hamon na tayo ay higit pang mag-aral, maglingkod at mangahas na makibaka, higit na palawakin ang ating hanay at organisadong kumilos para sa higit pang mga tagumpay para sa kabataan at mamamayan. Hakbang-hakbang ay kalasin ang mga kawing ng Imperyalistang US na patuloy na nagpapahirap sa mamamayan. Ang mga natatamasa natin ngayon ay bunga ng mahaba at masalimuot na sama-samang pakikibaka ng mga kabataan at mamamayan, at hindi pa natatapos ang makasaysayang laban natin. Marapat na ating ipagpatuloy ito hanggang makamit ang isang lipunang makatarungan at maitayo ang isang gubyernong tunay na nagsisilbi sa mamamayan.
